
Всемирное воздвижение Честнаго 
и Животворящаго Креста

На Велицей вечерни

На Господи воззвах, стихиры на 8: глас 6: Подобен: Всю отложивше:

Крест воздвизаем, на нем Вознесеннаго страсть пречистую пети повелевает твари всей: на том бо убив нас убившаго, умерщвлeнныя оживил eсть, и удобри, и на небесех жити сподоби яко милосерд, премножеством благости. Тем радующеся, вознесем имя Eго, и Того возвеличим крайнее снизхождение. [Трижды.]

Моисей предобрази тя, руки простер на высоту, и побеждаше Амалика мучителя, Кресте честный, верных похвало, страдальцев утверждение, апостолов удобрение, праведных поборниче, всех преподобных спасителю, тем тя воздвизаема зрящи тварь, веселится, и торжествует славящи Христа, тобою разстоящая собравшаго крайнею благостию. [Трижды.]

Кресте пречестный, eгоже обстоят чини ангельстии веселящеся, днесь воздвизаем, Божественным мановением возносиши вся, окрадением снеди отгнанныя, и в смерть поползшияся. Темже тя сердцы и устнами вернии лобызающе, священие почерпаем: возносите, вопиюще Христа преблагаго Бога, и Того покланяйтеся Божественному подножию. [Дважды.]

Слава, и ныне, глас 2:

Приидите вси языцы, благословенному Древу поклонимся, имже бысть вечная правда: праoтца бо Адама прельстивый древом, Крестом прельщается, и падает низвержен падением странным, мучительством одержавый царское здание. Кровию Божиею яд змиев отмывается, и клятва разрушися осуждения праведнаго, неправедным судом Праведнику осуждену бывшу: Древом бо подобаше древо исцелити, и страстию Безстрастнаго, яже на Древе, разрешити страсти осужденнаго, но слава Христе Царю, eже о нас Твоему мудрому смотрению, имже спасл eси всех, яко Благ и человеколюбец.

Вход. Прокимен дне. И чтения.
На литии стихиры самогласны, глас 1. [Андреа Иерусалимскаго:]

Днесь яко воистинну святовещанный глагол Давидов конец прият: се бо яве пречистых ног Твоих покланяемся подножию, и на сень крилу Твоeю надеющеся, Всещедрый, вопием Ти: да знаменуется на нас свет лица Твоего. Православных людей Твоих рог вознеси честнаго Креста Твоего воздвижением, Христе Многомилостиве.

Насажденное в Краниеве месте, Древо сущаго живота, на немже содела спасение Превечный Царь посреде земли, возносимо днесь, освящает мира концы, и обновляется воскресения дом: радуются ангели на небеси, и веселятся человецы на земли, Давидски вопиюще, и глаголюще: возносите Господа Бога нашего, и поклоняйтеся подножию ногу Eго, яко свято eсть: подаяй миру велию милость.

Прообразуя Крест Твой Христе, патриарх Иаков, внуком благословение даруя, на главах пременeны руки сотвори. Eгоже Спасе, мы днесь возносяще взываем: даруй христолюбивым людем победы, яко Константину одоление.

Глас 2:
[Феофаново:] Божественное сокровище в земли скрываемо, Жизнодавца Крест на небесех показася царю благочестивому: и победы на враги подписание являет разумно. Eгоже радуяся верою и любовию, божественно востек к высоте зрения, тщанием же того от земных недр изнесе во избавление мира и спасение душ наших.

[Киприаново:] Рук пременение патриарха Иакова на благословение чад, державное Креста Твоего предъявляше знамение. Егоже мы держаще тверда хранителя, демонския всемощно отгоним полки, и велиарову гордыню в нем низлагаем, враждебнейшаго Амалика побеждаем всегубительную силу. Того и ныне возносима благочестивомудренно, вернии, во очищение грехов, Твоей благости во многомножайшем гласе, вопиюще приносим: Господи помилуй, из Девы воплотивыйся, ущедри рук Твоих, Блаже, мудрое создание.

[Льва Деспота:] Ты мой покров державен еси, тричастный Кресте Христов: освяти мя силою твоею, да верою и любовию покланяюся и славлю тя.

Глас 4:
Восплещем днесь песненное торжество, и светлым лицем, и языком ясно возопиим: нас ради, Христе, суд приемый, и оплевания и раны, и червленицею одеявыйся, и на Крест возшед, Егоже видевше солнце и луна свет скрыша, и страхом земля колебашеся, и завеса церковная раздрася на двое: Ты и ныне даруй Крест Твой честный нам, блюстителя и хранителя, и прогонителя демонов, яко да вси облобызающе, вопием ему: спаси ны, Кресте, силою твоею, освяти ны светлостию твоею, честный Кресте, и укрепи ны воздвижением твоим, яко свет нам дарован еси, и спасение душ наших.

[Анатолиа:] Светосиянен звездами образ предпоказа, Кресте, победу одоления благочестивому царю великому, егоже мати Елена, изобретши, мироявленна сотвори: и тя днесь воздвижуще, верных лицы зовем: просвети ны светлостию твоею, Кресте живоносный. Освяти ны крепостию твоею, всечестный Кресте, и утверди ны воздвижением твоим, воздвизаемый ко ополчению врагов.

Слава, и ныне, глас тойже:

[Анатолиа:] Честнаго Креста Христе, действо прообразив Моисей, победи противнаго Амалика в пустыни Синайстей: eгда бо простираше руце, Креста образ творя, укрепляхуся людие: ныне же вещей сбытие в нас исполнися. Днесь Крест воздвизается, и демони бегают. Днесь тварь вся от тли свободися: вся бо Креста ради возсияша нам дарования. Темже радующеся вси припадаем Тебе глаголюще: яко возвеличишася дела твоя, Господи, слава Тебе.

На стиховне стихиры, глас 5. Самоподобен:

Радуйся живоносный Кресте, благочестия непобедимая победа, дверь райская, верных утверждение, Церкве ограждение, имже тля разорися и упразднися, и попрася смертная держава, и вознесохомся от земли к небесным, oружие непобедимое, бесов сопротивоборче: слава мучеников, преподобных яко воистинну удобрение: пристанище спасения, даруяй миру велию милость.

Стих: Возносите Господа Бога нашего, и покланяйтеся подножию ногу Eго, яко свято eсть.

Радуйся, Господень Кресте, имже разрешися от клятвы человечество, сущия радости знамение, прогоняяй враги во твоем воздвижении всечестне, нам помощниче: царей державо, крепость праведных, священников благолепие, воображаемый, и лютых избавляяй, жезл силы, имже пасемся: oружие мира, eгоже со страхом обстоят ангели: Христа Божественная слава, подающаго миру велию милость.

Стих: Бог же Царь наш прежде века, содела спасение посреде земли.

Радуйся слепых наставниче, немощных врачу, воскресение всех умерших, воздвигнувый ны во тлю падшия, Кресте честный: имже разрушися клятва, и процвете нетление: и земнии обожихомся, и диавол всеконечно низвержеся. Днесь воздвизаема тя видяще руками архиерейскими, возносим Вознесеннаго посреде тебе, и тебе покланяемся, почерпающе богатно велию милость.

Слава, и ныне, глас 8. Иоанна монаха:
Егоже древле Моисей прообразовав собою, Амалика низложив победи: и Давид песнопевец, подножию Твоему, вопия, кланятися повелеваше, честному Кресту Твоему Христе Боже, днесь грешнии кланяемся. Устнами недостойными, Тя изволившаго пригвоздитися на нем, воспевающе, молимся: Господи, с разбойником Царствия Твоего сподоби нас.

На Утрени

Прокимен, глас 4. Видеша вси концы земли спасение Бога нашего.

Стихира, глас 6: Кресте Христов, христиан упование, заблуждших наставниче, обуреваемых пристанище, в бранех победа, вселенныя утверждение, недужных врачу, мертвых воскресение, помилуй нас.

На хвалитех стихиры, на 4, глас 8. Самоподобен:

О преславнаго чудесе! Живоносный сад, Крест пресвятый, на высоту возносим является днесь: славословят вси концы земнии, устрашаются демонския полки. О каковый дар земным даровася, имже Христе спаси души наша, яко Eдин Благоутробен. [Дважды.]

О преславнаго чудесе, яко грозд исполнен живота, понесый Вышняго, от земли воздвизаем Крест видится днесь, имже вси к Богу привлекохомся, и пожерта бысть до конца смерть. О Древо пречестное, имже восприяхом во eдеме безсмертную пищу, Христа славяще.

О преславнаго чудесе, широта Креста и долгота небеси равна eсть: яко Божественною благодатию освящает всячeская. О сем языцы варварстии побеждаются, о сем скиптры царей утверждаются, о божественныя лествицы, eюже восходим на небеса, возносяще в песнех Христа Господа.

Слава, и ныне, глас 6: Днесь происходит Крест Господень, и вернии приемлют того желанием, и вземлют исцелeния души же и тела, и всякия болезни. Сего целуим радостию и страхом, страхом греха ради, яко недостойни суще: радостию же спасения ради, eже подает миру на том пригвоздивыйся Христос Бог, имеяй велию милость.

И славословие великое тихо и согласно поют.

Покров Пресвятыя Владычицы нашея Богородицы и Приснодевы Марии
И аще храм ея, или изволит настоятель совершити всенощное бдение, и поет службу ея сице:
На Малей вечерни стихиры самогласны, глас 1, на 4:

На вышних престолех почиваяй един Бог, превыше земных подал есть видети Своему угоднику, пребожественнеи руце молебно простирающу, о граде и о людех молящуюся Тебе Владычице: покрый и ныне, Госпоже, нас, омофором милости Твоея. [Дважды.]
Град почитающий Тя, и по долгу славящий, покрываеши Пречистая, Твоим омофором честным от нахождения противных, от глада же и труса, и междоусобныя брани, Дево, неискусобрачная Богоневесто, человеков покров и заступление.
Палата одушевленная Христова, верным же стена и покров и держава: Тобою град твой, Богомати, спасается: Твоею помощию правовернии царие венчаются: Тобою хвалящиися присно, победы на поганыя носят: покрываеши бо омофором милости Твоея.

Слава, и ныне, глас 6:

Приидите празднолюбных собори, Пресвятую Деву воспоим: днесь бо ангели со святыми празднуют честный Покров Божия Матере, и к похвалению нас земных призывают, вопити непрестанным гласом: радуйся, Церкве чудное украшение, и всему миру предивный покров: радуйся, верным царем пособие на бранех, и воином соблюдение. Радуйся, покрове и заступление наше: Тебе бо христианский род непрестанно блажит.

На стиховне стихиры, глас 2:Подобен: Доме Евфрафов:
Слава на небесех, и на земли веселие, яко Царица со всеми святыми за вся ны в Церкви молится.

Стих: Слыши, Дщи, и виждь, и приклони ухо Твое.

Приидите вернии во святую церковь, тамо бо Богородица омофором покрывает люди от всех напастей вражиих.

Стих: Лицу Твоему помолятся богатии людстии.

Пречистая Богородице, не забуди нас, Твоих рабов: но за ны молися, верою поющия Тя.

Слава, и ныне, глас 3:

Приидите вси празднолюбцы, честный Покров Божия Матере ублажим: к Сыну бо руце милостивно простре, и святым покровом ея мир огражден бысть. Темже усты и сердцем, и песньми и пении духовными, со всеми притекающими празднуим светло.

Тропарь, глас 4:

Днесь, благовернии людие, светло празднуем, осеняеми Твоим, Богомати, пришествием, и к Твоему взирающе пречистому образу, умильно глаголем: покрый нас честным Твоим Покровом, и избави нас от всякаго зла, молящи Сына Твоего Христа Бога нашего спасти души наша.

И отпуст.

На Велицей вечерни

Стихиры на 8, глас 1. Подобен: О дивное чудо!

О великое заступление печальным еси, Богородице Чистая, скорая помощнице, спасение мира и утверждение, милости пучина, Божия мудрости источниче, миру покров, воспоем, вернии, светлый омофор Ея хваляще неизреченно: обрадованная радуйся, с Тобою Господь, подаяй миру Тобою велию милость. [Дважды.]
Дивный прорече Исаиа: будет бо, рече, в последняя дни яве гора Господня, и дом Господень верху горы, увидехом же, Владычице, о Тебе истинное сбытие, горы бо и холми украсишася многоименитыми церквами Твоих праздников. Тем весело вопием Ти: обрадованная радуйся, с Тобою Господь, подаяй миру Тобою велию милость.

О чудное украшение всем верным еси! Пророческое истинное сбытие, апостолом слава, и мучеником удобрение: девству похвала, и всему миру предивный покров: покрый, Владычице, омофором милости Твоея императора и вся люди, вопиющия: обрадованная радуйся, с Тобою Господь, подаяй миру Тобою велию милость.

Ины стихиры, глас 4: Подобен: Яко добля:
Яко богонасажденный рай, и место животнаго древа, напаяемо Духом Святым, Тебе, Богородице, сведуще, Творца всех рождшую, животным хлебом верныя питающа. Емуже о нас со Предтечею молися, честным омофором покрывающи императора и люди от всякия напасти. [Дважды.]
Освящается небо и земля, Церковь же светится, и людие вси веселятся: се бо Мати Божия, со ангельскими воинствы, с Предтечею и Богословом, с пророки же и апостолы, невидимо вшедши, за христианы молится Христу, помиловати град и люди, славящия Тоя Покрова праздник.

Доброту Тя Иаковлю, и лествицу небесную, по нейже Господь сниде на землю: тех же тогда образи Твою честь и славу, Богородице, проявляху, Тя рождшую Бога всех блажат небеснии ангели, и земнии человецы, яко за весь мир молишися, покрывающи милостию, Твой честный совершающих праздник.

Слава, и ныне, глас 8:

Срадуются с нами умная вся чиноначалия, духовно совокупльше чувственный лик, видяще Царицу и Владычицу всех, многоименне верными славиму: радуются же и дуси праведных, сущии зрителие видения, на воздусе молебно простирающу всечестнеи Свои руце, просящу умирения миру, и царем державы и утверждения, и спасения душ наших.

Вход. Прокимен дне. И чтения три [писаны Рождеству Богородицы].

На литии стихиры. Глас 3:

Наста днесь пресветлый праздник, Пречистая Дево, честнаго Твоего Покрова. Паче солнца освещаеши люди, верою от чиста сердца Тебе истинную Матерь Божию исповедающия, и Сыну Твоему вопиющия: Христе Боже, молитвами Приснодевы, чисто и без истления рождшия Тя, не предаждь врагом ратующим Твое достояние, но яко милостив спаси в мире души наша.

Глас 4: Хваление Тебе еже по достоянию людие Сына Твоего, Пречистая Владычице, желающе воспети, но не возмогут. Всегда бо всех верных заступаеши, и покрываеши честным Твоим покровом, и молишися спастися всем, верою Тебе, чистую и истинную Богородицу, почитающим.

Глас 2: Пренепорочную всех Царицу Пречистую Деву сошедшеся, вернии, днесь ублажим Матерь Христа Бога: присно бо к Сыну руце милостивно простирает, Юже и предивный Андрей виде на воздусе, честным Своим покровом люди покрывающую, и Той умильно возопиим: радуйся, покрове и заступление, и спасение душам нашим.

Слава, и ныне, глас тойже:

Смысл очистивше и ум, со ангелы и мы торжествуем, светло начинающе Давидскую песнь Отроковице, Невесте всех Царя Христа Бога нашего, воскресни, Господи, глаголюще, в покой Твой, Ты, и кивот святыни Твоея: яко бо палату красну Сию украсив, и причте Ю граду Твоему, Владыко, строити и покрывати от сопостатных поган державною силою Твоею, молитвами Ея.

На стиховне стихиры. Глас 2:

Яко всех вышши сущи небесных и земных, херувим славнейши, и всея твари честнейши, Тебе заступницу и покров державен христианскому роду Христос дарова, покрывати и спасати люди согрешшия, к Тебе притекающия. Темже прибежище всем, Тебе воспеваем, Владычице, и честный праздник Твоего Покрова празднуем светло, Христа моляще даровати нам велию милость.

Стих: Слыши, Дщи и виждь, и приклони ухо Твое.

Глас 5: Воспоим, людие, светло Давидскую песнь Отроковице Невесте Божии, Матери всех Царя Христа: предста Царица одесную Тебе, Владыко, рясны златыми одеяна, и преукрашена божественными лепотами: Сию бо избранную в женах, паче всего мира удобрив, благоизволи родитися от Нея, великия ради милости: и Сию помощницу людем Своим дарова, строити и покрывати от всякия беды рабы Своя, едину благословенную.

Стих: Лицу Твоему помолятся богатии людстии.

Глас 7: Гора еси велика и преславна, паче горы Синайския, Богородице: она бо не терпящи снития славы Божия во образех и сенех, огнем возгарашеся, и громи и молния тамо быша. Ты же всего в Себе Божественнаго огня суща, Божия Слова во чреве неопально носила еси, манием носящаго вся: и матерне дерзновение к Нему имущи, помози, Владычице, верно празднующим Твой честный праздник, и не забуди милостивно посещающи: прияла бо еси от Бога дар строити и покрывати христоименитое Твое стадо, рабы Твоя.

Слава, и ныне, глас 2:

Яко венцем пресветлым, Всечистая Богородице, Покровом Твоим честным Церковь Божия приодеяся: и светится радующися днесь, и тайно ликовствует, Владычице, вопиющи Тебе: радуйся, одеяние честное, и венче Божия славы: радуйся, едина славы совершение, и вечное веселие: радуйся, к Тебе притекающим пристанище и избавление и спасение наше.

Таже тропарь, глас 4: Днесь благовернии людие:

На Утрени

Прокимен, глас 4: Помяну имя Твое во всяком роде и роде. Стих: Лицу Твоему помолятся: Всякое дыхание:

По 50-м псалме стихира, глас 8:

Срадуются с нами умная вся чиноначалия, духовно совокупльше чувственный лик, видяще Царицу и Владычицу всех, многоименне верными славиму, радуются же и дуси праведных, сущии зрителие видения, на воздусе молебно простирающу всечестнеи Свои руце, просящи умирения миру, и царем державы и утверждения, и спасения душ наших.

На хвалитех стихиры на 4, глас 8:

Подобен: О преславнаго чудесе!

Тебе припадаем Госпоже, умильно кланяющеся молим Тя: радуйся Богоблаженная Владычице многоименитая Дево, пророки проображенная честно: в Тя бо яко роса Христос Бог сниде, и родила еси браконеискусная Чистая, и на руку носила еси всех Творца и Господа. Емуже ныне о нас молися славящих верно Твоего Покрова праздник. [Дважды.]
Поют Тя, Дево Богородице, ангельстии чини и славят патриарси со архиереи, и святии апостоли, яко Матери Божии честно служат Тебе, видяще Тя за мир молитву творящую, ко Спасу всех Христу Богу. Емуже помолися, избавити град и люди, славящия Тя верно, и Твоего Покрова праздник чествующия.

Паче Аароня кивота, всю Тя Бог освяти, Духом Богородице Святым: и паче солнечных луч Твоим светящимся омофором освещаеши Церковь и люди и тьму грехов наших отгоняеши: избавляеши же от бед и скорбей верою чествующия Твоего честнаго Покрова праздник.

Слава, и ныне, глас 6:

Яко виде Тя пречудный Андрей на воздусе, со архангельским множеством, со апостолы и пророки, и множеством мученков, Сыну Твоему и Богу нашему о граде и людех молящуюся, Владычице, и честным Твоим покровом покрывающую: не оскудей и ныне, Пречистая, спасти изрядное достояние Твоего Сына, пречестный праздник Твой празднующее, многопетая.

Славословие великое. И отпуст.

Святаго благовернаго царевича князя Димитрия, Московскаго и всея России новаго чудотворца

На Вечерни

На Господи, воззвах: стихиры, глас 5.

Подобен: Радуйся:

Царствовавшаго на земли отрасль быв, пострадал еси терпеливно и кровию своею обагрил еси землю: тленнаго ради и мимотекущаго царства от твоих раб убиен быв, нетленное Царство восприял еси на Небесех, в немже, радуяся, предстоиши Христу, венец нося от Вседержителевы руки на версе твоем, всечестне. Тем молися даровати душам нашим мир и велию милость.

Осмолетным юностным цветом украшаемь, мучения раною просвещаемь, пресветло, премудре, сияеши, и, вместо тленных и мимотекущих нетленная и превечная восприем, Христу предстоя, молися о нас, премудре, и посещай творящих верно твою светоносную память даровати нам мир и велию милость.

Приидите убо, московстии народи, страстотерпца и мученика Димитрия царевича торжество составим и, светло того псалмы и песньми ликовствующе, празднуем с похвалами: созывает бо нас духовне день страдания его торжествовати, воньже восходит от земли к Небесным, и видит, яже Ангели видят, и хвалами от Ангел венчается, и предстоит престолу Христову, и молит даровати нам мир и велию милость.

Ины стихиры, глас 2

Подобен: Киими похвальными:

Киими духовными похвалами, восхвалим чудотворца и мученика Димитрия в настоящее сие торжество? В пречестнем храме сем верою и любвию возопием празднственная: радуйся верных людей теплый заступниче, и земли Российская удобрение, и всея вселенныя наслаждение, егоже венцы венчает Христос Бог наш, имеяй велию милость.

Киими похвальными песньми ныне составим ликование? В честнем празднице твоея памяти, страстотерпче Христов Димитрие, духовно празднующе молимся: моли воинству нашему победительная на враги даровати, тебе бо тепла молитвенника ко Владыце стяжахом, подающему мирови велию милость.

Киими похвальными добротами воспоем Димитрия царевича страстотерпца? Безконечную бо благодать от Христа приял есть, и подает неоскудная исцеления, и молится за нас, своя люди, во еже спастися нам, того память верою почитающим. Егоже чудесы прослави Христос Бог наш, имеяй велию милость.

Слава, глас 8:

Кто от земных по достоянию возможет твоему величеству хвалу принести? Всегда бо питаешися боговидением Святыя Троицы, Божественными зарями просвещаемь, неизреченным светолитием осияемь, ясно зриши Божественную славу, и со дерзновением предстоя престолу всех Царя и милостива Того нам сотворяя, верою совершающим и светло празднующим день Божественныя твоея памяти, славы же и радости, ейже ты сподобился еси, и вечнаго наслаждения, и нам причаститися моли и вселенней даровати мир и велию милость.

И ныне, праздника.

На литии стихиры, глас 8:

Паче плотскаго благородия духовное получил еси: Христу бо от младенства душею прилепився, всяко наслаждение мирское, яко не сущее, оставль, достигл еси на Небесех первородных множество, идеже с ними предстоиши Святей Троице, со Ангелы веселяся, яко мученик непобедим, нетленными венцы венчался еси от Бога, Егоже моли о нас, единаго Человеколюбца.

Новый страдальче, светлая мучеников доброто, царевиче Димитрие, яко оружие, крест державно нося, веру, яко щит, надежду, яко броня, вооружился еси на прелесть, и ныне в мире глубоце православных житие утверди, и междоусобную брань укроти, и вся полезная даруй всегда людем твоим молитвами твоими.

Сопрестольное Слово Отчее, даждь утешение людем Твоим, и печаль нашу в радость претвори, и междоусобныя брани умири, и вся полезная даруй людем Твоим. Твоея бо всегда требуем вси помощи, да спасеши от всех зол рабы Твоя, молитвами страстотерпца Твоего царевича Димитрия.

Слава, глас тойже:

Приидите, празднолюбцы, лик составим, приидите, восхвалим чудотворца и мученика. Стецемся верою и любовию и возопием празднственная в настоящее торжество преименитаго сего и твердаго поборника, великомученика царевича Димитрия: сей бо молит о нас Христа Бога нашего, и подает нам молитвами своими отпущение грехов и душам спасение.

И ныне, Богородичен.

На стиховне стихиры, глас 8.

Подобен: Что вас наречем:

Что тя наречем, Димитрие благородне? Вышних желая, дольняя презрел еси и, конец жития осмолетным возрастом мученически совершив, венцем царским от Бога венчался еси, яко сын царев и мученик непобедим, и вместо земных и тленных на Небеси нетленная восприял еси. Моли спастися душам нашим.

Стих: Праведник, яко финикс, процветет и, яко кедр, иже в Ливане умножится.

Что тя наречем, прехвальне, мучениче и чудотворче Димитрие? Звезду? сияеши бо чудесы; реку ли? источаеши бо недугом исцеления, всем человеком даруеши здравие и чудес дарование, и к Богу о всех ходатай. Моли спастися душам нашим.

Стих: Насаждени в дому Господни, во дворех Бога нашего процветут.

Что тя именуем, страстотерпче? Родителя земнаго оставил еси и Небеснаго Бога Отца получил еси. Вышний Иерусалим, матерь всех возлюбил еси, идеже со Христом ныне царствуеши. Велико твое страдание, и больша дарования. Моли спастися душам нашим.

Слава, глас 6:

Приидите, вернии, во святую церковь, в той бо днесь приносится слава на Небеса Богу и на земли поется хвала новому мученику и страстотерпцу царевичу Димитрию: совершающим бо память его прошение во всем исполняет, и от напастей и бед избавляет, и от всех зол покрывает, и спасает всех своими молитвами. Подает бо Христос, молитв ради его, на враги победу, и мир вселенней, и душам нашим отпущение грехов, и велию милость.

И ныне, праздника.

По 50-м псалме стихира, глас 8:

Из младенства изгнан быв земнаго царства, Небесному Царству от Бога сподобился еси. Ныне же, благодатный дар от Подвигоположника Христа совершенно восприим, неоскудно источаеши всем исцеление. Со Ангелы ликовствуя, Христу, Димитрие, молися, яко да милостив будет нам в День страшного Его пришествия.

Кондак, глас 8:

Возсия днесь в славней памяти твоей верным веселие, яко бо доброрасленнный грезн, прозябл еси и Христу красен плод принесл еси себе; темже и по убиении твоем соблюде тело твое нетленно, страдальчески обагреное кровию. Благородне святе Димитрие, соблюдай отечество твое и град твой невредим, тому бо еси утверждение.

На хвалитех стихиры на 4, глас 4.

Подобен: Дал еси знамение:

Дал еси знамение Церкви Твоей, Господи, новоявленнаго чудотворца, благовернаго царевича Димитрия, неповинно пострадавшаго и кровь свою, яко воду, пролиявшаго: Тебе бо, всеми владущаго, возлюбив чистым сердцем, душею сокрушенною бысть поборник веры и источник чудес, потопи бесовская ополчения.

От корене израсл еси благочестиваго, розга благоверная, Димитрие, из младенства Крест, яко оружие, на рамо твое взем, веру, яко щит, надежду, яко броня, кротость и незлобие, яко оскорд, побеждающия враги и бесовская ополчения и тех прилоги, сего ради ликуя со Ангелы, непрестанно моли о душах наших.

Яко звезда пресветлая, просвещающи души верных чудесными сиянии, страстоносче Господень, благоверный Димитрие, мрак страстей и болезней наших отгоняеши, здравие же всем даруеши, любезно целующим многострадальная твоя мощи, молитвенниче о душах наших.

Слава, глас 8:

Приидите днесь, собори Российстии, и видите незлобиваго агнца, закланнаго неповинна, победоносца Димитрия. Телом убо во гробе погребен бысть, яко мертв, душею же на Небесех со Ангелы и с мученики ликовствует, яко жив, якоже свидетельствуют и богодарованная его чудеса. Емуже, поюще, возопием: страстоносче Христов Димитрие, смолебники приими Ангельския лики и мученики, молися Пресвятей Троице верно чтущему тя народу здравие даровати, и на враги одоление, и спасти души наша.  И ныне, праздника.




Месяца декемвриа в 25 день

Рождество Господа и Бога нашего Иисуса Христа

* * *
На литии стихиры самогласны, глас 1.

Иоанна монаха: Небо и земля днесь пророчески да возвеселятся, ангели и человецы духовно да торжествуют: яко Бог во плоти явися, сущим во тьме и сени седящим, рождейся от Девы, вертеп и ясли прияша Того: пастырие чудо проповедуют, волсви от восток в Вифлеем дары приносят. Мы же хвалу недостойными устнами, ангельски Тому принесем: слава в вышних Богу, и на земли мир: прииде бо чаяние языков, пришед спасе нас от работы вражия.

Небо и земля днесь совокупишася, рождшуся Христу: днесь Бог на землю прииде, и человек на небеса взыде: днесь видим eсть плотию, eстеством невидимый, человека ради. Сего ради и мы славословяще возопиим Eму: слава в вышних Богу, и на земли мир: дарова бо пришествие Твое, Спасе наш, слава Тебе.

Слава в вышних Богу, в Вифлееме слышу от безплотных днесь, на земли мир благоволившему быти: ныне Дева небес ширши. Возсия бо Свет омрачeнным, и смирeнныя возвыси ангельски поющия: слава в вышних Богу.

По образу и по подобию, истлевша преступлением видев Иисус, приклонив небеса сниде, и вселися во утробу Девственную неизменно, да в ней истлевшаго Адама обновит, зовуща: слава явлению Твоему, Избавителю мой и Боже.

Слава, глас 5. Иоанна монаха: Волсви персидстии: 

И ныне, глас 6. Германово: Ликуют ангели вси на небеси, и радуются человецы днесь: играет же вся тварь рождшагося ради в Вифлееме Спаса Господа: яко всякая лесть идольская преста, и царствует Христос во веки.

На стиховне стихиры, самогласны, глас 2.

Германово: Велие и преславное чудо совершися днесь: Дева раждает и утроба не истлевает: Слово воплощается и Oтца не отлучается. Ангели с пастырьми славят, и мы с ними вопием: слава в вышних Богу, и на земли мир.

Глас 3. Стих: Из чрева прежде денницы родих Тя: клятся Господь, и не раскается.

Днесь раждает Дева Творца всех: Eдем приносит вертеп, и звезда показует Христа, Солнца сущим во тьме. С дары волсви поклонишася, верою просвещаеми: и пастырие видеша чудо, ангелом воспевающим и глаголющим: слава в вышних Богу.

Стих: Рече Господь Господеви моему: седи одесную Мене.

Анатолиево: Господу Иисусу рождшуся в Вифлееме Иудейстем, от восток пришедше волсви, поклонишася Богу вочеловечшуся, и сокровища своя усердно отверзши, дары честныя приношаху: искушено злато, яко Царю веков: и ливан, яко Богу всех: яко тридневному же мертвецу, смирну Безсмертному. Вси языцы приидите поклонимся Рождшемуся, спасти души наша.

Слава, глас 4. Иоанна монаха: Веселися Иерусалиме, торжествуйте вси любящии Сиона: днесь временный разрешися соуз осуждения Адамова, рай нам отверзеся, змий упразднися: юже бо прельсти первее, ныне узре Содетелеву бывшу Матерь. О глубина богатства, и премудрости, и разума Божия! Яже исходатаивши смерть всей плоти, греховный сосуд, спасения начало бысть мiру всему, Богородицы ради. Младенец бо раждается из Нея Всесовершенный Бог, и Рождеством девство печатствует: пленицы греховныя разрешая пеленами, и младенства ради, Eвины врачует яже в печалех болезни. Да ликовствует убо вся тварь, и да играет: обновити бо ю прииде Христос, и спасти души наша.

И ныне, глас тойже: В вертеп вселился eси Христе Боже, ясли Тя восприяша, пастырие же и волсви поклонишася. Тогда убо пророческая исполнися проповедь, и ангельския силы дивляхуся, вопиюще и глаголюще: слава схождению Твоему, eдине Человеколюбче.

Таже, Ныне отпущаеши: Трисвятое. По Отче наш:

На утрени

Величание: Величаем Тя Живодавче Христе, нас ради ныне плотию рождшагося от Безневестныя и Пречистыя Девы Марии.

На хвалитех поем стихиры самогласны, 4: Андреа Иерусалимскаго. Глас 4:

Веселитеся праведнии, небеса радуйтеся, взыграйте горы, Христу рождшуся: Дева седит херувимов подобящися, носяще в недрех Бога Слова Воплощенна: пастырие Рожденному дивятся: волсви Владыце дары приносят: ангели воспевающе глаголют: непостижиме Господи, слава Тебе.

Богородице Дево, Рождшая Спаса, упразднила еси первую клятву Евину: яко Мати была еси благоволения Отча, носящи в недрех Божие Слово Воплощенное. Не терпит тайна испытания. Верою единою сию вси славим, зовуще с Тобою и глаголюще: неизреченне Господи, слава Тебе.

Приидите воспоим Матерь Спасову, по Рождестве паки явльшуюся Деву: Радуйся, граде одушевленный Царя и Бога, в немже Христос пожив спасение содела. С Гавриилом воспоем, с пастырьми прославим, зовуще: Богородице, моли из Тебе Воплощеннаго спастися нам.

Отец благоизволи, Слово плоть бысть, и Дева роди Бога вочеловечшася, звезда возвещает, волсви покланяются, пастырие чудятся, и тварь радуется.

Слава, глас 6. Германово: Егда время еже на землю пришествия Твоего, первое написание вселенней бысть: тогда восхотел еси человеков написати имена, верующих Рождеству Твоему. Сего ради таковое повеление от кесаря возгласися: вечнаго бо Твоего Царствия безначальное Рождеством Твоим обновися. Тем Тебе приносим и мы паче именнаго даннословия, православнаго богатство богословия, яко Богу и Спасу душ наших.

И ныне, глас 2. Иоанна монаха: Днесь Христос в Вифлееме раждается от Девы: днесь Безначальный начинается, и Слово воплощается: силы Небесныя радуются, и земля с человеки веселится: волсви Владыце дары приносят: пастырие Рожденному дивятся. Мы же непрестанно вопием: слава в вышних Богу, и на земли мир, в человецех благоволение.

